
12

O bello o l'ëa che tûtte in generale,

Mugugnavan a stessa scinfonïa,

Coscicché o pöveo Paddre Spiritûale

No savendo spiegâ tanta armonïa,

ö s[']e misso in sospetto, o se sciätôu,

Annasando ûn graviscimo peccôu.


13

E primma co-a dolcessa e a persûazion,

Poi co-i sbraggi e-e minacce o e ha obblighæ

Sotto penn-a d'eterna dannazion,

A spiegâghe sti scrupoli e ste coæ,

Che da-o ciû a-o meno favan vedde tûtte,

Fossan zovene, o vëgie, o belle, o brûtte.


14

Poeì pensâ che resäto, in to sentî,

Che tûtte ghe parlavan d'ûn öxello!

- Öxello? öxello? comme saiva a dî?

Forse quarche lûghæn, quarche frenguello?

Ma no, per bacco! no ghe sæ raxon

De voeisene accûsâ in ta confescion! -


15

Ûn öxello! ûn öxello! - o mugugnava -

Pâ che chi se camminn-e de galoppo! -

O voeìva che spieghessan, ma o tremava

Che poi finissan pe spiegâse troppo,

E pe-a puïa de sentî quarche sguarron

O sospende ä dreitûa l'assolûzion.

